 ТОВЧ ТАНИЛЦУУЛГА
Төрийн бэлгэ тэмдгийн тухай хуульд нэмэлт, өөрчлөлт оруулах тухай 
Монгол Улсын Үндсэн хуулийн Арванхоёрдугаар зүйлийн 1 дэх хэсэгт “Монгол Улсын тусгаар тогтнол, бүрэн эрхт байдлын бэлгэ тэмдэг нь Төрийн сүлд, туг, далбаа, тамга, дуулал мөн.”, 2 дахь хэсэгт “Төрийн сүлд, туг, далбаа, дуулал нь Монголын ард түмний түүхэн уламжлал, хүсэл тэмүүлэл, эв нэгдэл, шударга ёс, цог хийморийг илэрхийлнэ.” гэж тус тус заасан бөгөөд төрийн бэлгэ тэмдгийг дээдлэн хэрэглэх эрх зүйн суурь үзэл баримтлалыг тогтоосон байна.
Төрийн бэлгэ тэмдгийн тухай хуулиар төрийн далбааг байнга мандуулах, түр мандуулах болон төрийн ёслол, хүндэтгэлийн үед хэрэглэх журмыг зохицуулж, мөн иргэд, өрх, аж ахуйн нэгж, байгууллага төрийн бэлгэ тэмдгээ гүнээ дээдлэн хүндэтгэж, барих, байрлуулах, мандуулах эрх чөлөөг хуульчилсан байна. Гэвч Ерөнхий боловсролын сургуулийг төрийн далбааг мандуулах газрын хүрээнд тусгайлан нэрлэж зохицуулаагүй байгаа тул сургуулиудын практик хэрэгжилт харилцан адилгүй, нэгдсэн жишиггүй байна.
Боловсролын ерөнхий хуулийн 14.4.1-д бүх түвшний боловсролын сургалтын хөтөлбөрт монголын түүх, соёл, үндэсний өв уламжлал, зан заншил, эх оронч сэтгэлгээ, төлөвшлийн агуулгыг заавал тусгаж хэрэгжүүлэхээр заасан. Иймд ерөнхий боловсролын сургуулийн орчинд төрийн далбааг зүй зохистой, хүндэтгэлтэй хэрэглэх эрх зүйн үндсийг тодорхой болгох нь Үндсэн хууль, боловсролын бодлого, иргэний төлөвшлийн зорилттой уялдсан шаардлага мөн.
Хуулийн төсөлд Төрийн бэлгэ тэмдгийн тухай хуулийн 13 дугаар зүйлийн 2 дахь хэсэгт “Ерөнхий боловсролын сургуульд хичээл, сургалтын үйл ажиллагаа явагдаж байгаа хугацаанд Төрийн далбааг мандуулна” гэж 5 дахь заалт нэмэхээр тусгасан. Ингэснээр сургуулийн орчинд төрийн далбааг түр хугацаанд мандуулах эрх зүйн үндэс тодорхой болж, суралцагчдад үндэсний бахархал, эх оронч үзэл, төрийн бэлгэ тэмдгийг дээдлэх ухамсрыг төлөвшүүлэхэд эерэг нөлөө үзүүлнэ.
Олон улсын харьцуулсан судалгаанаас үзэхэд Монгол Улсад Францын сургуулийн фасад, анги танхимд төрийн далбааг байнга харагдах байдлаар байршуулдаг загвар, Австралийн удирдамж, протоколд тулгуурлан уян хатан хэрэгжүүлдэг загвар, Сингапурын үндэсний боловсролтой уялдуулсан загвар нь илүү тохиромжтой байна. Харин Филиппиний долоо хоног тутмын заавал ёслолын загварыг шууд хуулбарлахгүйгээр, тэмдэглэлт өдөр болон сургуулийн онцгой тохиолдолд хэрэглэх зохицуулалтыг дараагийн шатны журам, зөвлөмжөөр тусгах нь илүү зохистой гэж үзэв.
Хуулийн төсөл батлагдсанаар шинээр байгууллага байгуулах, орон тоо бий болгохгүйгээр одоо үйл ажиллагаа явуулж байгаа ерөнхий боловсролын сургуулийн хүрээнд хэрэгжих бөгөөд сургалтын болон хүмүүжлийн орчинд төрийн далбааг нэг мөр, хүндэтгэлтэй хэрэглэх эрх зүйн нөхцөл бүрдэнэ. Мөн хуулийн хэрэгжилтийг хангах зорилгоор холбогдох байгууллагаас хэрэгжүүлэх удирдамж, аргачлалыг батлан мөрдүүлэх боломжтой.

